
Sosial-iqtisadi islahatlar inkişaf 
prioritetlərinin həyata keçirilməsini sürətləndirir

(əvvəli 1-ci səhifədə)

Bu ilin ilk rübündə də sosial-iqtisa-
di sahələrdə yüksək göstəricilər əldə 
edilib. Belə ki,  ümumi daxili məhsul 
3 faiz artıb. Valyuta ehtiyatları 46,7 
milyard dollar səviyyəsinə çatıb.  İqti-
sadiyyata 2,8 milyard dollar sərmayə 
qoyulub, büdcə daxilolmaları 200 
milyon manatdan çox, büdcə xərcləri  
25 milyard 200 milyon manata qədər 
artıb. Bütün bunlarla bərabər bu 
dövrdə sənaye istehsalı 4,4 faiz, qeyri-
neft sektorunda sənaye istehsalı 15,6 
faiz, kənd təsərrüfatı 3,6 faiz, əhalinin 
gəlirləri isə 5,5 faiz yüksəlib.

İlin ilk rübündə qeyri-neft sek-
toruna 2 milyard dollar investisiya 
yatırılıb. Minimum əməkhaqqı və mi-
nimum pensiyalar təxminən 40 faiz, 
məcburi köçkünlərə verilən müavinət  
50 faiz, sosial müavinətlər orta hesab-
la 2 dəfə artıb. İnflyasiya isə 2,1 faiz 
səviyyəsində qeydə alınıb.  

Məhz əldə edilən bu yüksək 
göstəricilərin nəticəsidir ki, cari ilin 
birinci rübündə respublikada 3 milyon 
vətəndaşın rifahına birbaşa təsir 
göstərən sosial xarakterli  tədbirlər 
gerçəkləşdirilib. Dövlət başçısı bu 
ilin əvvəlindən başlayan islahatların 
əsas hədəfinin də Azərbaycanı inkişaf 
etmiş ölkəyə çevirmək, mövcud 
olan nöqsanları aradan qaldırmaq, 
vətəndaşlarda narahatlıq doğuran 
problemləri tamamilə gündəlikdən 
çıxarmaq, insanların rifah halını yax-
şılaşdırmaq və daha güclü, qüdrətli 
dövlət qurmaqdan ibarət olduğunu 
vurğulayıb.

Qarşıdakı dövrdə islahatların 
daha da sürətləndiriləcəyi gözlənilir. 
Prezidenti İlham Əliyev Nazirlər 
Kabinetinin sonuncu iclasında 
islahatların qarşıdakı hədəfləri və 

iqtisadiyyatın yeni inkişaf strategiya-
sının hazırlandığını  da bəyan edib: 
“Hazırda iqtisadiyyatımızın yeni 
inkişaf strategiyası üzərində işləyirik, 
bu proses başlanmışdır. Bu prosesə 
qabaqcıl beynəlxalq mütəxəssislər, 
alimlər cəlb ediləcək ki, yeni inkişaf 
strategiyamız uğurlu olsun və gözəl 
nəticələrə gətirib çıxarsın. Bu günə 
qədər görülmüş işlər bunun üçün 
gözəl zəmin yaratdı. Biz əsas infrast-
ruktur layihələrini icra etdik”.

Ümumiyyətlə, Prezident İlham 
Əliyevin rəhbərliyi ilə son bir ildə 
Azərbaycanda uğurlu islahatlar apa-
rılıb. Biznes mühitinin əlverişliliyinin 
daha da artırılması üçün vergi və 
gömrük islahatları davam etdi-
rilib, onlayn vahid ixrac ərizəsi, 
“Yaşıl dəhliz”, elektron məhkəmə, 
elektron satınalma, tikintidə bir 
pəncərə, biznesə başlama, elektrik 
enerjisinə çıxış, kreditlərə əlçatanlıq, 
müqavilələrin icrası və əmlakın 
qeydiyyatı sahələrində qətiyyətli 
addımlar atılıb. 

Azərbaycanda biznesə başlama 
indikatoru üzrə hüquqi şəxslərin 
cəmi bir prosedurla onlayn dövlət 
qeydiyyatına alınması üçün əlverişli 
şərait yaradılıb. Belə ki, hüquqi 
şəxsin qeydiyyatı prosedurlarının sayı 
3-dən 1-ə, müddəti 3,5 gündən 0,5 
günə endirilib, ilkin qeydiyyatla bağlı 
90 manat təşkil edən xərclər ləğv 
edilərək prosedurun tam ödənişsiz 
olması müəyyənləşdirilib. 

Xatırladaq ki, hazırda yeni qey-
diyyat sisteminə əsasən qeydiyyat 
sənədləri yalnız vergiödəyicisinin 
elektron kabinetinə onlayn qaydada 
göndərilir və bu sənədlərin kağız 
daşıyıcılarda götürülməsinə zərurət 
olmur. Yeni xidmətdən yararlanmaq 
istəyən istifadəçilər, “ASAN imza” ol-

madan elektron qeydiyyat sistemində 
FİN kodla identifikasiyadan keçirlər. 
Aparılan islahatlar nəticəsində artıq 
dövlət qeydiyyatının aparılmasının 
(ƏDV qeydiyyatı və bank hesabının 
açılması, eyni zamanda, işçilərin 
Əmək və Əhalinin Sosial Müdafiəsi 
Nazirliyində qeydiyyatı da daxil ol-
maqla) bir prosedurla tamamlanması 
mümkündür.

Bu gün tikintiyə icazə ilə bağlı 
bütün texniki şərtlər və rəylər də 
sahibkarın iştirakı olmadan elektron 
qaydada əldə edilir. Tikinti obyektinin 
istismarına icazə müddəti 20 gündən 
10 günə endirilib. Tikintiyə və tikinti 
obyektinin istismarına icazə elektron 
müqavilə əsasında tam ödənişsiz apa-
rılır. Tikinti və istismar üçün icazələrin 
alınması “bir pəncərə” prinsipi 
əsasında elektron şəkildə reallaşdırılır.

Reallaşdırılan yeniliklərdən biri 
də elektrik təchizatı şəbəkələrinə 
qoşulma  ilə bağlıdır. Belə ki, bu 
sahədə gerçəkləşdirilən  islahatlar 
nəticəsində sahibkarların elektrik 
təchizatı şəbəkəsinə qoşulması 
ilə əlaqədar elektron müraciət 
imkanı yaradılıb. Bu məsələdə 

təkmilləşdirilən qaydalara əsasən 
sahibkarlarla təmas minimuma 
endirilib, şəbəkəyə qoşulma ilə 
əlaqədar sahibkarın iştirakı bir dəfə 
müraciət zamanı, bir dəfə də yekunda 
tikinti obyektinə elektrik enerjisinin 
verilməsi vaxtı tələb olunur.

Başqa bir yeniliyə də diqqət 
yetirək. Respublikada əmlakın 
qeydiyyatı üzrə aparılan islahatlar 
nəticəsində hazırda əmlakın qeydiy-
yatı ilə bağlı bütün xidmətlər Əmlak 
Xidmətləri Məkanında aparılır. Bir 
prosedurla tərəflərin müraciəti 
əsasında əmlakın qeydiyyatı prosesi 
həyata keçirilir. 

Onu da xatırladaq ki, aparılan isla-
hatlar nəticəsində Daşınmaz Əmlakın 
Dövlət Reyestri Xidmətindən kağız 
çıxarış əldə olunması prosesi ləğv edi-
lib, qeydiyyat tamamlandıqdan sonra 
qısa müddət ərzində elektron çıxarış 
onlayn göndərilir. Daşınmaz əmlakın 
qeydiyyatı və kadastrı ilə bağlı 
problemlər üzrə müraciət, həmçinin 
müvafiq olaraq onların həlli üçün 
hər biri ilə əlaqədar ayrılıqda, xüsusi 
və müstəqil mexanizmlər fəaliyyət 
göstərir.

Son illər ərzində vergi sistemində 
də bir sıra yeniliklər edilib. Həyata 
keçirilən tədbirlər nəticəsində işə 
götürən tərəfindən ödənilən sosial sı-
ğorta haqqının dərəcəsi 22 faizdən 15 
faizə endirilib. ƏDV-nin qaytarılması 
ilə bağlı vergi orqanlarına təqdim 
olunmalı ərizə elektronlaşdırılıb. 

Bu sahədə diqqətçəkən digər 
bir yenilik isə  vergiödəyiciləri üçün 
əvəzləşdirilən vergi məbləğinin hesa-
bat dövrü ərzində hesablanan vergi 
məbləğindən artıq olan hissəsinin 
vergiödəyicisinin vergi və gömrük 
orqanlarına elektron formada ərizəni 
verdiyi vaxtdan 4 aydan gec olmaya-
raq qaytarılması ilə bağlıdır. Həmçinin 
ƏDV-nin 3 ay ərzində geri qaytarılma-
sı müddəti də aradan qaldırılıb.

Beynəlxalq ticarətin asan və 
sürətli şəkildə həyata keçirilməsi, 
şəffaflığın təmin olunması, vaxt və 
vəsaitə qənaət edilməsi məqsədilə 
gömrük sistemində aparılan islahatlar 
nəticəsində nəqliyyat vasitələrinin 
sərhədkeçmə vaxtı, o cümlədən tələb 
olunan sənədlərin sayı minimuma 
endirilib. Xarici ticarət iştirakçılarının 
“Yaşıl dəhliz” buraxılış sistemindən 

daimi istifadə hüququnu əldə 
etmələri, həmin hüququn dayandı-
rılması, ləğvi və bərpası qaydaları da 
təsdiq olunub. Bu da “Yaşıl dəhliz”  
buraxılış sisteminin istifadəçilərinə 
idxal zamanı ölkəyə gətirilən malların 
şəxslərin anbarlarına birbaşa aparıl-
ması, gömrük bəyannaməsi təqdim 
olunduğu təqdirdə gömrük orqanları-
nın razılığı əsasında malların daşındığı 
nəqliyyat vasitələrindən müstəqil 
qaydada gömrük eyniləşdirmə 
vasitələrinin (plombların və s.) çıxa-
rılması və malların boşaldılması ilə 
bağlı üstünlüklər verir. İxrac zamanı 
isə bu üstünlük gömrük orqanına 
getmədən ixrac olunan elektron 
gömrük bəyannaməsini təqdim 
etməklə, malları bəyan etdiyi gömrük 
sərhəd buraxılış məntəqəsinə birbaşa 
göndərməsi və gömrük orqanlarının 
tanıdığı eyniləşdirmə vasitələrinin 
(plomblar, möhürlər, ştamplar və s.) 
müstəqil tətbiq edilməsi ilə bağlıdır. 
Təsadüfi deyil ki, “Yaşıl dəhliz”  bura-
xılış sisteminin tətbiqi və sahibkarlara 
yanaşmada risk əsaslı yoxlamaların 
həyata keçirilməsi idxal zamanı 
ölkəmizin mövqeyinə öz təsirini 
göstərib.

Hazırda müəssisələrdə menec-
ment və marketinq işinin təşkili, 
innovasiyaların, yeni texnologiyaların 
tətbiqi vasitəsilə iqtisadi səmərəyə 
nail olunması, rəqabətqabiliyyətli və 
ixracyönümlü məhsul istehsalı, bu 
məhsulların ixracı əsas məsələlərdən 
biridir. Bu istiqamətdə dövlət lazımi 
tədbirlər görür, xüsusilə sahibkarlığın 
inkişafı sahəsində həyata keçirilən is-
lahatlar, qəbul edilən strateji qərarlar 
hazırda özəl sektorun ümumdaxili 
məhsulda payının 85 faizə çatma-
sına, eyni zamanda, məşğulluqda 
özəl sektorun 76 faiz təşkil etməsinə 
səbəb olub.

Bu gün ölkədə formalaşmış 
iqtisadi potensialda sahibkarların rolu 
danılmazdır. Onların istehsal etdikləri 
məhsullar, göstərdikləri xidmətlər 
hazırda daxili istehlak bazarını təmin 
etməklə yanaşı, xaricə ixrac olunur ki, 
bu da sözsüz ki, ölkəyə valyuta axını 
üçün zəmin yaradır.

Yeri gəlmişkən, Nazirlər Kabine-
tinin son iclasında dövlət başçısı cari 
ilin qarşıdakı aylarında reallaşdırı-
lacaq layihələr barədə də məlumat 

verərək, bildirib ki, bu il ölkədə 
minimum min kilometr avtomobil 
yolunun çəkilməsi, şəhid ailələrinə 
dövlət tərəfindən ən azı 800 mənzil, 
Qarabağ müharibəsi əlillərinə ən 
azı 600 minik avtomobili  verilməsi, 
təqribən 6 mindən çox məcburi 
köçkün ailəsi üçün mənzillər tikilməsi 
nəzərdə tutulur.

İclasda qarşıdakı aylarda 10-a ya-
xın yeni mərkəzi rayon xəstəxanasının 
fəaliyyətə başlayacağı, iki Olimpiya id-
man mərkəzinin istifadəyə veriləcəyi, 
Bakıya 300 ən müasir avtobus 
gətiriləcəyi, sakibkarlara 170 milyon 
manat həcmində kredit  ayrılacağı, 
5 şəhərdə içməli su layihəsinin başa 
çatdırılacağı, bölgələrdə 5, Bakıda 2 
“ASAN xidmət” mərkəzlərinin  açıla-
cağı diqqətə çatdırılıb.  

Prezident İlham Əliyev builki 
çıxışlarının birində  növbəti islahat-
ların anonsunu verərək, vurğulayıb 
ki, islahatlar yalnız iqtisadi və sosial 
sfera ilə kifayətlənməyəcək: “İslahatlar 
dərinləşəcək. İslahatlara alterna-
tiv yoxdur. Siyasi islahatlar, iqtisadi 
islahatlar, sosial sahədə islahatlar, 
məhkəmə-hüquq sistemində islahat-
lar, - artıq müvafiq göstərişlər verilib 
və sənədlər paketi hazırlanır, - təhsil, 
səhiyyə sahələrində, hər bir sahədə, 
Azərbaycan yeni dövrə qədəm qoyub. 
Azərbaycan yeniləşir, Azərbaycan 
güclənir və müasirləşir. Biz dərin milli-
mənəvi köklər üzərində güclü dövlət 
qurmuşuq. Azərbaycan tarixdə heç 
vaxt indiki qədər güclü olmamışdır. An-
caq o demək deyil ki, əldə edilmiş bu 
nailiyyətlərlə kifayətlənməliyik. Əldə 
edilmiş nailiyyətlər bizi gələcəyə daha 
da nikbinliklə baxmağa həvəsləndirir, 
buna sövq edir”.

Bütün bunlar isə onu göstərir ki, 
ölkə Prezidentinin həyata keçirdiyi 
islahatlar məhz dövlətin və xalqın 
maraqlarına xidmət edir. Ən əsası 
dövlət hər addımda öz vətəndaşının 
yanındadır. Dövlət başçısının elan 
etdiyi yeni islahatların isə təhsil, 
səhiyyə, məhkəmə və digər sahələrdə 
də dəyişikliklərə yol açacağı, 
vətəndaş məmnunluğunun daha da 
möhkəmlənəcəyi şübhəsizdir.   

Vaqif  BAYRAMOV, 
“Xalq qəzeti”

AXC-nin şanlı dövlətçilik irsinin 
öyrənilməsi, ümumiləşdirilməsi həm dövrün 
tarixinin tədqiqi, həm də ordu quruculuğu 
sahəsində ənənənin bərpası və ondan düzgün 
nəticə çıxarılması baxımından elmi və praktiki 
əhəmiyyətə malikdir.

Cəmi 23 ay ömür sürməsinə baxmaya-
raq, AXC dövründə müstəqil dövlətin bütün 
atributları, o cümlədən milli ordumuz forma-
laşdırılmışdı.

Həmin dövrdə həm ermənilərin, həm 
də bolşeviklərin işğalçılıq siyasətinə qarşı 
mübarizə aparmalı olan ADR hökuməti 1918-ci 
il iyunun 19-da gərgin vəziyyəti nəzərə alaraq 
bütün Azərbaycan ərazisində hərbi vəziyyət 
elan etmişdi. İyunun 26-da diviziya statusunda 
hərbi korpusun yaradılması barədə qərar qəbul 
olunmuşdu və Azərbaycanda milli ordunun 
təməli qoyulmuşdu. 

1918-1920-ci illərdə görkəmli generalları-
mız Səməd bəy Mehmandarov, Əliağa Şıxlins-
ki və digər peşəkar hərbçilərimizin rəhbərliyi 
ilə Azərbaycanda yüksək döyüş qabiliyyətli, 
hərbi hazırlığa və intizama malik milli ordu 
hissələri formalaşdırıldı. O zaman Azərbaycan 
ordusunun Hüseynxan Naxçıvanski, İbrahim 
ağa Usubov, Həmid Qaytabaşı, Kazım Qacar, 
Cavad bəy Şıxlinski, Həbib bəy Səlimov kimi 
istedadlı generalları var idi.

Qeyd olunduğu kimi, 26 iyun 1918-ci il ta-
rixli fərmanla Azərbaycan Milli Ordusunun ya-
radılmasına başlanıldı. Avqustun 1-də isə AXC-
nin Hərbi Nazirliyi təsis edildi. Qısa müddət 
ərzində Milli Ordu Osmanlı dövlətinin Qafqaz 
İslam Ordusu ilə birlikdə Bakını və ətraf 
qəzaları erməni-bolşevik işğalından xilas etdi. 
Bu hərbi birləşmələr Muğanda və Əsgəranda 
milli hökumətə qarşı baş vermiş qiyamları ya-
tırmaqda yüksək səriştəlilik göstərdi, Qazaxda 
Azərbaycan sərhəddini pozmuş erməni nizami 
ordu hissələrini darmadağın etdi.

Azərbaycanın istiqlaliyyətinin elan olun-
duğu tarixi şərait, onun qərar tutduğu bölgədə 
cərəyan edən proseslər xalqın müstəqilliyinə 
real dayaq ola biləcək güclü milli ordunun 
formalaşdırılmasını tələb edirdi. Hələ Türkiyə 
hərbi qüvvələri Azərbaycanda olarkən başlamış 
ordu quruculuğunu yenidən canlandırmaq 
və onu daha səmərəli aparmaq üçün 1918-ci 
il oktyabrın 23-də respublika hökumətinin 
iclasında Hərbi Nazirliyin yaradılması qərara 
alındı. Nazirlər Şurası tərəfindən belə bir qərar 
1918-ci il noyabr ayının 1-də imzalandı. 

Yeni şəraitdə Azərbaycanın ərazi bütövlü-
yünün qorunması tamamilə Hərbi Nazirliyin 
üzərinə düşməli idi. Bu struktur hökumətin 
qarşısında dayanan tarixi vəzifələrin həllində 
çox mühüm rol oynadığından ona rəhbərliyi 
ilk vaxtlar Nazirlər Şurasının sədri F.Xoyski öz 
üzərinə götürdü. Tam artilleriya generalı Səməd 
bəy Mehmandarov nazir müavini təyin edildi 
və nazirliyin formalaşdırılması ona tapşırıldı.

Cəmiyyət quruculuğunun bütün sahələrində 
olduğu kimi, ordu yaradılmasının da 
özünəməxsus obyektiv qanunauyğunluqları 
var və bunlara riayət edilməməsi ordunun for-
malaşdırılmasında ciddi çətinlik yarada bilər. 
Bütün dövrlərdə, bütün ordular üçün ümumi 

olan qanunauyğunluqlar, eyni zamanda, milli 
ənənələrdən, xalqın mənəvi potensialından, 
ölkənin iqtisadi, siyasi, demoqrafik imkanla-
rından, coğrafi vəziyyətindən və s. irəli gələn 
xüsusiyyətləri də əhatə edir. 

Ordu quruculuğu üçün ümumi cəhətlər 
çoxluq təşkil etsə də, hər bir ölkədə bu prosesin 
həmin ölkəyə xas olan xarakterik xüsusiyyətləri 
də vardır. Azərbaycan xalq ordusunun qısa 
vaxt ərzində formalaşdırılmasının əsas 

səbəblərindən biri də bu idi ki, həmin prosesə 
rəhbərlik edən şəxslər ümumi nəzəri dəyərlər 
və əldə olan təcrübə ilə ordu quruculuğunun 
yerli şəraitindən irəli gələn xüsusiyyətlərini çox 
incəliklə və üzvi şəkildə birləşdirə bilmişdilər. 

Hərbi Nazirlik bərpa edildikdən sonra bu 
istiqamətdə müəyyən çətinliklər də mövcud 
idi. Bir tərəfdən, türk qoşunları Azərbaycanı 
yenicə tərk edirdilər. Cümhuriyyət ordusu qu-
ruculuğunun ilkin mərhələsi türk hərbçilərinin 
rəhbərliyi altında aparıldığından ordu daxilində 
onların dəsti-xətti qalmaqda idi. Digər tərəfdən, 
Cümhuriyyət ordusunda xidmət edən yüksək 
rütbəli zabitlərin, demək olar ki, hamısı xidməti 
çar ordusu sıralarında keçmişdilər və rus ordu-
sunun ənənələri ruhunda tərbiyə olunmuşdular. 

Cümhuriyyət ordusunun milli dəyərlər 
üzərində formalaşdırılması üçün, ilk növbədə, 
bu təsirlərin Azərbaycan şəraitinə uyğun 
gəlməyən tərəfləri aradan qaldırılmalı idi. 
Həmin problem Hərbi Nazirliyin mövcud ol-
duğu, təxminən, il yarım ərzində ardıcıl olaraq 
həll edildi. Ordu quruculuğuna türk və rus 
təcrübəsinin güclü təsirə malik olmasına bax-
mayaraq, Azərbaycanda milli zəminə söykənən 
bir ordu formalaşdırıldı və proseslərin sonrakı 
inkişafı da qonşu dövlətlərin ordu quruculuğu 
təcrübəsinin kor-koranə təkrarlanmamasının 
doğruluğunu təsdiqlədi.

1918-1920-ci illərdə Azərbaycanda ordu 
quruculuğunun başlıca aspektlərindən biri 
bu fəaliyyət sahəsinin dövlət quruculuğunun 
mərkəzində dayanması idi. Müstəqilliyin 
qorunması üçün düzgün seçilmiş siyasi-
strateji xətt ölkənin müdafiə qabiliyyətinin 
möhkəmləndirilməsinə real zəmin yaratmışdı. 
Hərbi quruculuq məsələləri yeni cəmiyyət 
quruculuğunun bütün sahələri ilə sıx şəkildə 
tənzimlənir, bütün imkanların Azərbaycanın 
ərazi bütövlüyünün qorunmasına səfərbər 
olunması üçün təxirəsalınmaz və qəti addımlar 
atılırdı.

Həm ali qanunvericilik orqanı olan ölkə 
parlamenti, həm də icraedici orqan olan 

Nazirlər Şurası bu istiqamətdə öhdələrinə 
düşən vəzifələrə böyük məsuliyyətlə yanaşır-
dılar. 

Ölkə parlamenti mövcud olduğu dövrdə 
hərbi quruculuğun müxtəlif sahələri ilə 
bağlı 9 qanun layihəsini nəzərdən keçirmiş 
və müvafiq qərarlar qəbul etmişdi. Həmin 
qərarların hər biri dövlətin müdafiə gücünün 
artırılması üçün həm cari, həm də perspektiv 
əhəmiyyətə malik idi və bu qərarlar icraedici 

orqanların fəaliyyətinin istiqamətləndirilməsi 
üçün əsas kimi qəbul edilmişdi. Öz işini 
ölkə daxilində cərəyan edən proseslərlə sıx 
surətdə əlaqələndirən parlament dövlətin 
müstəqilliyinin qorunması sahəsində gərginlik 
yaradan məsələlərə dərhal reaksiya verir və 
bunları müzakirə obyektinə çevirirdi.

Hərbi Nazirliyin bərpa edilməsindən 
sonra, ilk növbədə, pərakəndə olan hissələri 
möhkəmləndirmək, onları vahid rəhbərlik 
altına gətirmək üçün mərkəzi hərbi idarəetmə 
orqanlarının təşkilinə diqqət yetirildi. Qısa 
müddət ərzində Hərbi Nazirliyin aparatı 
yaradıldı. Nazirliyin təşkili barədə hökumət 
qərarından iki həftə sonra, noyabrın 15-də 
ordunun ümumi qərargahının təsis edilməsi 
barədə S.Mehmandarovun müvafiq əmri 
imzalandı.

Mudros müqaviləsinin şərtlərinə görə 

müttəfiq dövlətlər adından Bakıya gəlməli olan 
ingilis qüvvələri komandanı general V.Tomson 
hələ Azərbaycana qədəm qoymamışdan əvvəl 
tələb edirdi ki, 1918-ci il noyabrın 17-dək türk 
qoşunları kimi Azərbaycan qoşunları da Bakı 
şəhərini tərk etsin. Çünki Tomson Bakı şəhərini 
istər iqtisadi, istərsə də hərbi-siyasi baxımdan 
mühüm strateji mərkəz sayırdı və ona nəzarəti 
tamamilə öz əlində saxlamaq istəyirdi. O, 
müstəqil Azərbaycan hökumətini tanımaq 

istəmədiyi kimi, onun nəzarəti altında olan 
hərbi qüvvələrə də etibar etmirdi. 

Bu səbəbdən 1918-ci il noyabrın 22-
də Hərbi Nazirlik Gəncəyə köçdü və öz 
fəaliyyətini burada davam etdirdi. İngilis 
qoşunlarının komandanlığı Hərbi Nazirli-
yin Bakıdan kənarda fəaliyyət göstərməsinə 
etiraz etmirdi. Bütün hökumət strukturlarının 
Bakıda yerləşdiyi halda, Hərbi Nazirliyin 
Gəncəyə köçürülməsi, şübhəsiz ki, bu struk-
turla hökumət orqanlarının əlaqələrində və 
bütünlüklə ordunun formalaşma prosesində 
çətinliklər yaradırdı. Bununla belə Hərbi Na-
zirliyin rəhbərliyinin səmərəli fəaliyyəti ordu 
quruculuğu prosesində bir ardıcıllıq yaratdı. 

Bu istiqamətdə düzgün siyasətin formalaş-
ması və onun yerinə yetirilməsi üçün yüksək 
təşkilatçılıq işlərinin həyata keçirilməsi 
qısa zaman ərzində öz nəticəsini verdi. 

Həmin səmərəli fəaliyyətin nəticəsi idi ki, 
Cümhuriyyət ordusunun əsas qüvvələri də 
məhz Hərbi Nazirliyin Gəncədəki fəaliyyəti 
zamanı təşkil edilmişdi.

Hərbi Nazirlik yaradılana kimi mövcud 
olan hissə və birləşmələr başlıca olaraq Gəncə 
və Qarabağda yerləşdirilmişdi. Bu da tarixi 
şəraitlə və qoşun hissələrinin icra etdikləri 
vəzifələrlə bağlı idi. Hərbi Nazirlik Gəncədə 
yerləşəndən dərhal sonra, 1918-ci il noyabrın 

27-dən dekabrın 3-dək ordu rəhbərliyi Gəncə 
və Ağdam ətrafında yerləşən hərbi hissələrə 
səfər etdi və oradakı vəziyyətlə şəxsən tanış 
oldu.

Hərbi nazir hələ türk qoşunları 
Azərbaycanda olarkən təşkil edilmiş bu 
hissələrdə çox ciddi nöqsanlarla rastlaşdı və bu 
onları ümumiləşdirərək xüsusi əmr imzaladı və 
hissə komandirlərindən belə nöqsanların aradan 
qaldırılmasını tələb etdi. Hər şeydən əvvəl o, 
hissə və bölmə komandirləri qarşısında belə bir 
vəzifə qoydu: müstəqil Azərbaycan Ordusunda 
xidmət edən bütün şəxslərin dərhal Azərbaycan 
Respublikasına sədaqət andı içməsi təşkil 
edilsin.

1918-ci ilin sonu, 1919-cu ilin əvvəllərində 
Hərbi Nazirliyin rəhbərliyində və strukturunda 
qismən dəyişiklik edildi ki, bu da ordunun 
formalaşması prosesinə müsbət təsir göstərdi. 

Nazirlər Şurasının 25 dekabr 1918-ci il ta-
rixli qərarı ilə tam artilleriya generalı Səməd 
bəy Mehmandarov hərbi nazir təyin edildi. 
Hökumətin 29 dekabr 1918-ci il tarixli qərarı 
ilə general-leytenant Ə.Şıxlinski hərbi nazirin 
müavini təyin edildi. Bu qərar da Azərbaycan 
Ordusunun formalaşdırılması istiqamətində 
hökumətin qəbul etdiyi dəyərli qərarlardan biri 
idi. Çünki onların təcrübəsi və biliyi orduda 
quruculuq işlərinin səmərəli xarakter almasına 
zəmin yaratdı.

Hərbi Nazirliyin rəhbərliyi ordu və 
dövlət arasındakı münasibətlərin mahiyyətini 
kifayət qədər dəqiqliklə müəyyənləşdirmiş 
və bütün fəaliyyəti boyu ona riayət etmişdi. 
S.Mehmandarov əmrlərində dəfələrlə qeyd 
etmişdi ki, ordu heç bir siyasətə qarışmamalı, 
ona tapşırılan vəzifələrin icrası ilə məşğul 
olmalıdır. 

Məhz bu tələbi rəhbər tutmağın nəticəsi 
idi ki, respublika hökumətinin bir neçə 
kabineti təşkil edilsə də, Hərbi Nazirliyin 
rəhbərliyi dəyişməz qalmışdı. S.Mehmandarov 
və onun silahdaşlarının prinsipiallığı, ardı-
cıllığı bütün kabinetlər tərəfindən yüksək 
qiymətləndirilmişdi. Yeni yaranan hökumət 
kabinetlərinin rəhbərləri Hərbi Nazirliyin 
rəhbərliyini dəyişməz olaraq saxlamışdılar.

Azərbaycan parlamentinin 1919-cu il 
avqustun 18-də keçirilmiş iclasında “Gömrüyə 
münasibətdə Azərbaycan Respublikasının 
Sərhəd Mühafizəsinin təsis edilməsi haqqında 
Qanun” qəbul edildi. 8 maddədən ibarət olan 
həmin qanunun 1-ci maddəsində göstərilirdi: 
“Azərbaycan Respublikasının sərhədlərini 
qeyri-leqal ticarətdən qorumaq və qaçaq-
malçılıqla mübarizə aparmaq məqsədilə 
Azərbaycanın sərhədləri boyu, əlavə edilən 
dislokasiya məntəqələrinə uyğun olaraq, sayı 
99-a çatan, 992 mühafizəçidən ibarət tərkibdə 
sərhəd postları təsis edilsin”.

Təəssüf ki, Azərbaycanın bolşevik 
rus ordusu tərəfindən işğalından sonra 
müstəqilliyimizin ən mühüm atributu olan milli 
ordu hissələri ləğv edildi. Azərbaycan keçmiş 
İttifaqın tərkibində olduğu illərdə milli zabit 
korpusunun formalaşmasına, azərbaycanlıların 
yüksək hərbi vəzifələrə irəli çəkilməsinə Sovet 
rəhbərliyi tərəfindən daim süni maneə yaradı-
lırdı ki, bu da məqsədli xarakter daşıyırdı.

Həqiqətən, bu hərbi məktəb 
müstəqilliyimizi əldə etdikdən sonra milli 
ordu quruculuğunun əsas dayağına çevrildi. 
Azərbaycan Xalq Cümhuriyyətinin ordu 
quruculuğu ənənəsinin və təcrübəsinin nəzərə 
alınması 70 il sonra müstəqil dövlətin güclü 
milli ordusunun yaradılması üçün son dərəcə 
gərəkli oldu. Əsası AXC dövründə qoyulmuş 
Azərbaycan ordusu hazırda regionun ən güclü 
hərbi qüvvəsi, dünyanın isə 50 qüdrətli ordusu 
sırasındadır.

Mehman SÜLEYMANOV, 
Silahlı Qüvvələrin 

Hərbi  Akademiyasının professoru, 
tarix elmləri doktoru, 

ehtiyatda olan polkovnik

Son illər ərzində müxtəlif mərhələlərdə islahatlar aparılmış və bu islahat-
lar nəticəsində ölkəmiz inkişaf etmişdir. Son 15 il ərzində iqtisadi baxımdan 
dünyada Azərbaycan qədər inkişaf edən ikinci ölkə olmamışdır. Ölkəmizdə çox 
böyük infrastruktur layihələri icra edilmiş, insanların rifah halı yaxşılaşmış 
və respublikamızın gələcək inkişafı üçün möhkəm zəmin yaranmışdır.

İlham ƏLİYEV 
Azərbaycan Respublikasının Prezidenti

Azərbaycan Xalq Cümhuriyyəti 
dövründə ordu quruculuğu

Şərqdə ilk demokratik respublika olan Azərbaycan Xalq Cümhuriyyətinin xalqımızın dövlətçilik tarixində 
özünəməxsus yeri və önəmi zaman keçdikcə daha aydın görünür və yüksək dəyərləndirilir. Ümummilli lider Heydər 
Əliyev AXC-nin yaranmasını çoxminillik dövlətçilik ənənələrimizin ölməzliyinin təzahürü və xalqımızın müstəqillik 
arzularının gerçəkləşməsinin təntənəsi kimi qiymətləndirir, çağdaş müstəqil Azərbaycan dövlətinin onun hüquqi-si-
yasi varisi olduğunu vurğulayırdı.

